
Wiliam Parry (Wil Gwredog), 1719-1775:
Ail Ysgrifennydd Anrhydeddus Gymdeithas
Y Cymmrodorion*

Y Parchedig Dafydd Wyn Wiliam, DLitt

‘We do not know nearly enough about him,” oedd sylw R. T. Jenkins a Helen
M. Ramage tua thrigain mlynedd yn 6! am Wiliam Parry,! un a wasanaethodd
yn ail ysgrifennydd Cymdeithas Y Cymmrodorion. Wrth ymchwilio i hanes
Morrisiaid Mon, gwelais fod eu hanes hwy a hanes Wiliam Parry yn ymwau’n
2los i'w gilydd a gwerthfawrogaf y cyfle hwn i grynhoi hanes Wiliam Parry a
dwyn i'r golwg rai pethau a fu’n hir ynghudd.

Rhywdro cyn 19 Gorffennaf 1745, ac ef yn swyddog tollau yng Nghaergybi,
derbyniodd Wiliam Morris (1703-63) lythyr, un a goltwyd, oddi wrth ei frawd
hyn Richard (1703-79) yn Llundain ac ynddo newydd am ryw gyfyngder a
ddaethai i ran Wil Gwredog. Cryno gryno, gwaetha’r modd, fu ymateb
derbynnydd y llythyr: ‘Drwg oedd bod Wil Gwredog wedi cael fath golled
&c.’* Sut bynnag, amlwg fod y Morrisiaid yn adnabod y gwr ifanc a hanai o
Wredog ym Mén.

Yn yr Oesoedd Canol, yr oedd Gwredog neu Gwaredog® yn enw ar dref dros
saith can erw ar ffin ddwyreiniol cwmwd Llifon ym Mon, i’r gogledd orllewin
o Lannerch-y-medd, yn perthyn i esgobaeth Bangor.* Yna pan drefnwyd yr
Eglwys yn blwyfi fe ffurfiwyd plwyf neu gapeliaeth Gwredog® a’i ffiniau yn
cyfateb i ffiniau’r dref; yr oedd capel neu eglwys yn y plwyf wedi ei chysegru

*  Darlith i gyfarfod y Gymdeithas gyda Fforwm Cymry Llundain a Chymdeithas y
Gwyneddigion yng Nghanolfan Cymry Llundain, 2 Mehefin 2008, gyda R. K. Kyffin yn y
gadair.

' R.T.Jenkins a Helen M. Ramage, A History of the Honourable Society of Cymmrodorian

(London, 1951), t. 58.

J. H. Davies (gol.), The Letters of Lewis. Richard, Williant and John Morris of Anglesey,

1728-65 (Aberystwyth, 1907-1909), 1, 83 (Morris Letters).

Amrywiad arall ar yr enw Gweredog oedd Gwerdogfryn. Gw. Archifau Prifysgol Cymru

Bangor, Henblas 19 (31 Mai 1751) a Davies, Morris Letters, 11, 200 (1760).

4 Sylwer bod gan dref Gwredog amiwd yn perthyn iddi ac ar wahan iddi, sef Penmynydd-

mwyn yn cynnwys tua dau gant o erwau.

Arthur Ivor Pryce, The Diocese of Bangor in the Sixteenth Century (Bangor: Jarvis and

Foster, 1923), t. 6. Nodir yma fod pum capel, Gwredog yn un ohonynt, yn perthyn i blwyf

Llantrisant yn 1525; gw. ibid. tt. 29, 36 a 40. Ym Mhrifysgol Cymru Bangor (PCB),

Llawysgrif 13969, crybwyllir eglwys Llantrisant a’i chapeli yn 1563, a nodir nad oedd ond

pedwar teulu ym mhlwyf Gwredog.

i Fair Forwyn, capel sydd bellach yn furddun.® Erbyn 1773, yr oedd holl
diriogaecth Gwredog wedi ei rhannu’n ddwy fferm, Gwredog Uchaf a
Gwredog Isaf, a’r ddau ffermdy yn weddol agos at ei gilydd.” Yn un o'r
ffermdai hyn, mae’n debyg, y ganed ac y maged Wil Gwredog. Am ystyr enw
ei gartref gellir dilyn awgrym yr Athro Melville Richards: ‘Gynt Gweredog, o

bosibl yn ffurf ar Gwaeredog “llechweddog, llethrog”.’8

Yr oedd Wiliam Parry yn bedwerydd o’r wyth plentyn a aned i John Parry
ac Elisabeth Prichard, y tad yn gallu olrhain ei linach yn 61 at Owain Gwynedd
ac ymhellach, a’i fam hithau yn hanu o deulu eithaf parchus ac adnabyddus ym
Mbobn.” Pan oedd Wiliam yn deirblwydd, bu farw ei daid ar ochr ei fam a gadael
cymynrodd o bumpunt iddo; derbyniodd ei frodyr hyn, John a Richard,
hwythau, gymynroddion, decpunt i’r naill a phumpunt i’r llall; daeth pumpunt
arall i ran y bachgen Wiliam yn 1727 trwy ewyllys ei nain.'® Gwelir bod peth
arian yn cylchdroi oddi mewn i gylch y teulu. Ond pan nad oedd Wil onid un-
ar-ddeg oed a’i frawd ieuangaf namyn blwydd bu farw eu tad yn Wr lled ifanc.
O gofio am yr haint echrydus a ysgubodd lawer o drigolion Mon 1’'w
beddrodau yn 1729 a 1730, y mae’n anodd ymatal rhag holi ai’n ysglyfaeth i’r
haint honno yr aeth penteulu Gwredog?

Elisabeth Bwcle Marged Bwcle
Marged Anne Owen
Morris Prichard Mari Lewis = Rowland Hughes
Lewis Morris (g. 1700/01) John Hughes o Lugwy

o Bentre-eiriannell

6 1. M. Plymouth, An Inventory of the Ancient Monuments in Anglesey (London: HMSO,
1937), t. 144; rhoddir gronyn o hanes eglwys Gwredog dan blwyf Rhodogeidio.

7 PCB Llugwy 1409 — map o Wredog Uchaf a Gwredog Isaf a luniwyd yn 1773.

8 Melville Richards (gol.), Atlas Mon/An Atlas of Anglesey (Llangefni: Anglesey Community
Council, 1972), t. 157.

9 J. E. Griffith, Pedigrees of Anglesey and Caernarvonshire Families (Horncastle: Morton,
1914), tt. 346 a 140.

10 Llyfrgell Genedlaethol Cymru (LIGC), Llawysgrif B 1772/20, ewyllys Richard Thomas;
LIGC B 1727/40, ewyllys Grace Hughes.

Gorau peth a wnaeth ei weddw yn ei hargytfwng oedd ailbriodi, hynny yn
1731, a4 John Hughes (ganed ef yn 1703)'' o Lugwy ym mhlwyf
Penrhosllugwy, a oedd yntau’n wr gweddw, yn dad i chwech o blant,'> yn
gefnog'? ac yn gar i’r Morrisiaid:

Ymsefydlodd ail wr Elisabeth Parry yng Ngwredog gan gymryd ar ei
ysgwyddau ei hun y cyfrifoldeb o amaethu’r fferm a chrynhoi yn flynyddol y
rhent o £50 oedd yn ddyledus i’r meistr tir ynghyd &’r dreth dir.'* Yr oedd
llysdad Wil Gwredog yn un o amaethwyr mwyaf Mon ac yn fasnachwr 9d.!3
Ond ni allai ef, ddim mwy na’r tyddynnwr distadlaf, osgoi colledion mawr a
ddeuai’n achlysurol yn sgil sychder, gwlybaniaeth neu rew. Edrydd Wiliam
Morris wrth ei frawd yn Llundain, 26 Ebrill 1741, am gyni difrifol amaethwr
Mon:

Prisiau gwychion am fuchod, o achos bod wmbredd o warthegau
wedi meirw, yn enwedig hen fuchod; Jack Hughes (Llugwy gynt)
has had upwards of forty black cattle died this season.!®

Llysdad Wil oedd y Jack Hughes hwn. Tystia Wiliam Bwcle’r dyddiadurwr
o’r Brynddu, yntau, am druenusrwydd pobl Mo6n ddechrau gwanwyn yr un
flwyddyn:

I Ebrill 1741 Severall people are drove to the Necessity of
unroofing Barns stables & Cowhouses to make use of the old
thatch to give their Cattle to keep them alive, their fodder being all
eaten & the fields all scorched up.'”

Ond dychwelir weithian at Wil Gwredog ym more’i oes. Amlwg fod ei rieni
ynghyd &’i lysdad wedi ymorol am ei addysg gynnar. Onid ymgymhwysodd ei
frawd hynaf, John, i fod yn gurad?'® Diau fod Wil ac eraill 0’i frodyr wedi
mynychu ysgol yn Llannerch-y-medd, y dreflan gyfagos, lle tra phrysur o ran

I Griffith, Pedigrees, t. 128.

2 LIGC 15,1t 211.

3 Davies, Morris Letters, t. 69 — wrth s6n yn 1742 am weddw Dr Richard Evans myn Wiliam
Morris fod ei brodyr, meibion Llugwy, yn gyfoethog.

4 PCB Llugwy 986 — rhol rhent stad Llugwy yn 1740; gw. hefyd L1GC Panton 30 (3) — rhol
rhent Llugwy tua 1643, ‘Gwredog and monydd mwyn 100 p annum.” Dengys papurau’r
dreth dir am blwyf Llantrisant mai John Hughes (gyda phartner) a dalai’r dreth am Wredog
rhwng 1744 a 1760; cedwir papurau dreth dir yn Archifdy Moén, Llangefni.

5 Wiliam Bwcle o't Brynddu, Llanfechell sy’n tystio fod John Hughes Gwredogfryn neu ‘John
Crack’ yn fasnachwr d. PCB Henblas 19 (31 Mai 1751).

16 Davies, Morris Letters. I, 51.

17" PCB Henblas 18.

'S Griffith, Pedigrees, t. 346. Ni welwyd cofnod am John Parry yn gurad Biwmares.

ei marchnadoedd wythnosol a’i ffeiriau, ei masnachwyr a’i chrefftwyr, ei
thafarndai a’i siopau, ei phostfeistr a’i llythyrdy. Ymhlith ei thrigolion
amlycaf yr oedd Dr Richard Evans (bu ef farw yn 1742), g¥r a fu yn Llundain
am dymor cyn dychwelyd i Fon a phriodi Elisabeth, chwaer i lysdad Wil. Yr
oedd y meddyg hwn yn aelod bywiog o gylch y Morrisiaid, yn Wr llengar ac
yn hoff iawn o hwyl farddol. Sawl tro tybed y gwelwyd Wil ifanc yn ei gwmni
ef ac eraill tebyg iddo? Sut bynnag, er bod yr holl Iwybrau a dramwywyd gan
Wil ym more oes bellach yn anolrheinadwy y mae’n sicr iddo feistroli
Saesneg a rhifyddeg wrth draed rhyw athro neu’i gilydd.

Ei fedrusrwydd yn y pynciau hyn mae’n siwr a’i harweiniodd yn ifanc i
gefnu ar ei gartref ac anturio yn gyntaf i Lundain ac oddi yno i ynys Jamaica.
Wrth fynd parth 4 phrifddinas Prydain byddai’n dilyn yn 6l traed lliwas o wir
Mon, Richard Morris a Dr Richard Evans yn eu plith, a dichon mai un
ohonynt hwy neu ynteu rywun arall a’i hysgogodd i fynd ar grwydr. O droi at
enwau’r rhai a danysgrifiodd i Antiquae Linguae Britannicae Thesaurus
(1753), geiriadur Cymraeg-Saesneg y clerigwr Thomas Richards (1710-90) o
Langrallo, gwelir enw ‘William Parry, of the Ordnance Office at Kingston,
Jamaica, Gent.” Yr oeddid wedi dechrau casglu tanysgrifwyr i’r gyfrol hon
ddwy flynedd cyn ei chyhoeddi, a Wiliam Morris o Gaergybi yn flaengar a’r
dasg honno. Ond tebyg mai ei frawd Richard yn Llundain a wahoddod Wiliam
Parry i danysgrifio. Onid oedd y ddau, fel y sylwyd, yn adnabod ei gilydd ers
1745 a chyn hynny mae’n siwr? Yn sicr yn Llundain y bu eu hymgytarfod
cyntaf. O’r ddinas honno y tarddodd y newydd am golled Wil Gwredog,"
hynny’n rhagdybio mai yno’r oedd y colledwr ar y pryd.

Dair blynedd yn ddiweddarach, 7 Gorffennaf 1748, taenwyd stori
gelwyddog ar led fod Wil Gwredog wedi marw ac yntau’n fyw! Rhaid ei fod
ar y pryd yn Jamaica, yr ynys gynnes ei hinsawdd yn India’r Gorllewin. Oni
fuasai cwbl sicrwydd am ei farw pe digwyddasai hynny yn Llundain? Ein tyst
ynghylch y stori gelwyddog yw Wiliam Morris wrth ymateb i lythyr a
dderbyniasai gan Richard ei frawd yn Llundain, ef er 28 Mawrth 1748 wedi ei
benodi’n un o glercod biliau a chyfrifon yn Swyddfa’r Llynges gerllaw Twr
Llundain;?° yr oedd Lewis Morris (1700/1-65), brawd arall, yr hynaf, yntau yn

19 ¥n Ilythyrau’r Morrisiaid, gan ddechrau yn Awst 1752, ceir s6n am ddau frawd, Jac Parry
(neu Sion Sais) a Thomas Parry a anfonwyd o Lundain i Fon gan Richard Morris i dderbyn
eu haddysg; ‘roedd ganddynt chwaer a fu farw yn Llundain’ — Davies, Morris Letters, I, 210,
298, 308, 315, 318, 323, 393; 11, 380, 544-5, 550. Tybed ai plant Wil Gwredog oedd y rhain
a bod ei wraig newydd farw? Sut bynnag, cymerth Richard Morris ofal amdanynt. Sylw
Lewis Morris am ei frawd Richard unwaith oedd ‘he has taken care to assist several helpless
children...” (ibid., 11, 28). Ond efallai mai marw ei fam oedd y golled a ddaeth i ran Wil
Gwredog.

20 J. M. Collinge, Navy Board Officials, 1660-1832, Office-Holders in Modern Britain 7
(London: University of London, Institute of Historical Research, 1978), t. 66.

Llundain ar y pryd. Ebr y tyst:

Yr oedd y Gobed Lewis (at yr hwn y sgrifenasai’r brawd Llywelyn
[Lewis Morris] ynghylch Wil Parry) yma’r dydd arall, roedd yn
dywedyd iddo ymofyn ynghylch y matter. Roedd brodyr a
chwiorydd [Wiliam] Parry wedi rhoddi power ir Huws hwnnw yw
derbyn, ag y mae ynteu wedi eu rhannu rhyngddynt, digrif fydde
wneuthur ir gwalch hwnw ei talu yn ol am fod mor rodresgar, chwi
adwaenoch y cono mae’n debyg. Gresyn chwedl chwithau, ydoedd
claddu’r dynan cyn ei farw. 2!

O ddarllen y geiriau hyn ceir yr argraft fod Wiliam Parry druan, yn nhyb
rhai, wedi marw ers rhai misoedd, ie gynhared 4 1747. Ni wyddys beth fu
ymateb ei frodyr a’i chwiorydd pan ddeallwyd ei fod yn fyw, ai tristwch ynteu
llawenydd.

Er chwilio a holi ni Iwyddwyd i gael ond y mymryn lleiaf o hanes Wil
Gwredog yn Jamaica, o’'r amser yr aeth yno tua 1746/7 yn Wr ifanc tua saith
ar hugain oed hyd ei ddychweliad i Lundain yn haf 1752, cyfnod o thua chwe
blynedd. A glywodd tybed am fwriad Richard Morris i fynd i ‘West India’
rywdro cyn 17 Rhagfyr 1743/4, ond bwriad nas cyflawnwyd??? Sut bynnag
am hynny, clywsai Wil Gwredog mae’n ddiamau fod Prydain wedi cipio
Jamaica oddi ar y Sbaenwyr yn 6l yn ystod cyfnod Oliver Cromwell a thebyg
iddo gael gafael ar ambell gyfrol yn adrodd hanes yr ynys, cyfrol megis A
Prospect of the Most Famous Parts of the World, gan John Speed (London,
1646), a fu ym meddiant y Morrisiaid ac sy’n cynnwys y nodyn hwn:

Jamaica spoiled by the Spaniards cruelty of most of her Natives:
Insomuch that the mothers strangled their babes in their wombe to
prevent their servitude under so hard a Master as the Spanish
Governor.?

Ym mhorthladd Kingston ceid buarth llongau (‘dockyard’) a buarth
cyflenwi bwyd (‘victualling yard’), y naill yn cael ei weinyddu gan Fwrdd y
Llynges a’r llall gan y Bwrdd Cyflenwi Bwyd. Ond yr oedd yno hefyd gei neu
lanfa ar gyfer cyflenwi gynnau (‘gun wharf’) a weinyddid gan y Bwrdd
Ordnans. Mewn swyddfa ar y cei hwn, yng nghlyw murmur a llepian y mor,

-' Davies, Morris Letters, 1, 133. Dichon mai Robert Lewis o Lanfihangel Tre’r-beirdd neu
Robert Lewis yr offeiriad oedd Gobed Lewis. Byddai’r blaenaf o’r ddau yn ymsefydlu yn
Llundain rwydro cyn 1759 a’r olaf yn treulio’i oes yn offeiriad ym Mén. Gw. Davies, Morris
Letters, 1, 140; 11, 248, 493, 497, 524 a 578, a Griffith, Pedigrees, t. 64. Gellir, mae’n siwr,
dderbyn mai llysdad Wil Gwredog yw’r “Huws’ yn y dyfyniad.

22 Dafydd Wyn Wiliam, Richard Morris 1702/3-1779 (Llangefni: O. Jones, 1999), t. 93.

2 LIGC WA 372.

y gwelid Wiliam Parry wrth ei waith yn glerc i geidwad y storws yn gofalu am
gyflenwi gynnau, powdr ac arfau ar gyfer amddiffyn buddiannau Prydain ym
mhellafoedd byd. O godi ei olygon oddi ar ei lyfrau cyfrifion gwelai fyrdd o
longau masnach a llongau rhyfel o bob math yn siglo wrth eu hangorion, eraill
yn hwylio i mewn i glydwch y porthladd a’u crombil yn llawn o gaethion du
eu croen a thruenus eu gwedd a llongau eraill yn codi eu hwyliau ar gyfer
cludo eu llwythi o siwgwr, rwm neu dobaco i rai o borthladdoedd Prydain. I
ba gyfeiriad bynnag yr edrychid, gwelid bwrlwm o weithgaredd llongwyr,
milwyr, masnachwyr, crefftwyr a chaethion. Tybed a gymerth Wiliam Parry
fachgen o gaethwas i’w wasanaeth?

Gwaetha’r modd nid yw enw Wiliam Parry nac ychwaith enw Jamaica yn
ymddangos yn llyfrau cyflogau’r Bwrdd Ordans yn ystod y cyfnod dan sylw.>*
Ond oherwydd cyflwyno cais ar ei ran ynghylch ei gyflog ceir dau neu dri o
gyfeiriadau ato mewn cofnodion eraill yn perthyn i'r Bwrdd Ordnans a
gadwyd, hynny yn niwedd ei gyfnod yn Kingston. Diau iddo ef a’i
gydweithwyr deimlo gradd o siomedigaeth o glywed am fwriad yr
awdurdodau yn Llundain i ddirwyn gweithgaredd y Swyddfa Ordnans yn
Jamaica i ben, hynny oherwydd y gost. Gorchmynnwyd diswyddo’r clercod
a’r gweithlu, rhoi’r gynnau mawr ar fwrdd llong i’w cludo i Woolwich a gosod
y storws a’r cei i arall. Yng nghanol y chwyldro hwn, dywedir 6 Gorffennaf
1752: ‘William Parry Clerk desiring his Pay to be 30 June 1752 referred to the
Surveyor General.”> Yn y man, awdurdodwyd talu £15 2s. 5d. ‘and no more’
iddo, sef mae’n debyg ei gyflog am y chwarter blwyddyn, Ebrill hyd Mehefin
1752; os felly, derbyniai dros £60 y flwyddyn o gyflog. Ni wyddys ai o fodd
ynteu o anfodd yr heliodd ei bac at ei gilydd a byrddio llong a fyddai’'n ei
gludo dros yr Iwerydd i Brydain. Ni ellir Ilai na meddwl am y golled a gawsid
pe buasai wedi dewis aros yn alltud yn Jamaica.

Da ganddo weld gororau de Lloegr ar y gorwel a glanio yn Llundain. Nid
syn cael hanes amdano tua chanol Awst 1752 yn cyd-deithio mewn cerbyd
gyda’i hen gyfaill ffyddlon Richard Morris (ef bellach yn wr gweddw) yn
Swydd Caint ac eisoes wedi anrhegu Wiliam Morris yn Nghaergybi 4 hadau,
rhai o Jamaica mae’n siwr, i’'w hau yn un 0’i erddi.’® Ynghylch mis yn
ddiweddarach cyrhaeddodd rhagor o hadau Jamaica Caergybi, a chyn bo hir
gwelid tobaco ‘Siamaica’ yn egino yng ngwelyau brwd y garddwr dyfal.?’

Yr oedd y sawl a gyfrannai hadau iddo, yn 0l pob tebyg, wedi llwyddo i
dyrru tipyn dan ei ewin tra oedd ym mhellafoedd byd, peth a’i galluogodd i

2+ Archifau Cenedlaethol (AC), WO/54/209 (1748), a WO/54/211 (1752).

25 Ibid., WO 47/40, tt. 26, 117 a 334 — Minutes, Surveyor-General.

26 Davies, Morris Letters, 1, 211.

27 Ibid., tt. 214 (22 Medi 1752), 233 (22 Medi 1753), 254 (17 Hydref 1752) a 258 (30 Hydref
1753).

fyw’n fonheddig am flwyddyn a saith mis. A bwrw bod ei fam yn fyw yn
1752, y mae’n deg rhagdybio iddo deithio i Fon i edrych amdani; y mae’n sicr
fod ei lysdad yn fyw ac yn iach. Diddorol yw gweld enw ‘Mr Parry’ tua
dechrau Mehefin 1753 mewn llythyr o ddiolch a anfonodd Evan Evans (‘Teuan
Fardd’, 1731-88), myfyriwr ifanc hynod ddisglair yng Ngholeg Merton
Rhydychen ar y pryd, a fuasai yn Llundain yn aros gyda Richard a Lewis
Morris;?® yn ystod yr amser y bu yn y brifddinas y mae’n amlwg fod y
myfyriwr wedi cyfarfod Wiliam Parry ac yn 6l pob tebyg wedi derbyn ei
nawdd. Ynghylch deufis yn ddiweddarach, sef 20 Awst, a Lewis ar fedr
cychwyn tuag adref o Lundain, fe sgrifennodd lythyr at y brawd arall Wiliam
yng Nghaergybi yn cyflwyno’r newydd: “Will Parry I believe will have a place
in ye ordnance office in ye Tower.”?” Ond ymhen tair wythnos ar 6l cyrraedd
adref 1 Geredigion, yr oedd y newydd diweddaraf a anfonodd at yr un brawd
yn hollol i’r gwrthwyneb: ‘Parry, I believe will go again to Jamaica.”3°

Dewis aros yn Llundain a wnaeth Wiliam Parry a sicrhau swydd ddechrau
Ebrill 1754 yn Woolwich, i’r de o Afon Tafwys a chwe milltir i’r dwyrain o
Dwr Llundain, yn glerc, mae’n debyg, dan y Bwrdd Ordnans. Unwaith eto,
gwaetha’r modd, nid yw ei enw yn digwydd ymhlith enwau’r clercod eraill a
gyflogid yn Woolwich.? Sut bynnag, o glywed am fudo ei gyfaill i’r lle hwnnw
ni allodd Wiliam Morris yng Nghaergybi ymateb rhag crybwyll am hynny
mewn llythyr at Richard ei frawd:

6-8 Ebrill 1754 Ymhell y bwyf, ond yw’n ddrwg erchyll gennyf
glywed fod y Wilym Parri wedi mynd oddiwrthych, poed buan y
delo yn ol. Onid yw yn golled i bawb am dano, a rhwydded 0’
gymhwynas ydoedd? Gorchmynnwch fi atto, da chwithau.??

A Wiliam Parry, fel y dangosir yn y man, wedi ei benodi’n ail ysgrifennydd
i Gymdeithas y Cymmrodorion tua dechrau’r flwyddyn 1754, ofnid, mae’n
siwr, y byddai'r symud 1 Woolwich yn tarfu ar lwyddiant y Gymdeithas
newydd honno. Ond ymlynai’r brodyr Richard a Lewis Morris wrtho
oherwydd ddechrau Ebrill gwelid y tri ohonynt yn ‘rhodienna’ gyda’i gilydd.*
Ond ar 61 treulio naw mis yn Woolwich, fe benodwyd Wiliam Parry ddechrau
Ionawr 1755 1 swydd arbennig iawn y byddai’n ei chyflawni weddill ei oes.
Fel hyn y cymeradwywyd ef ar gyfer ei swydd newydd:

2 Hugh Owen (gol.), Additional Letters of the Morrises of Anglesey (1735-1786) (London:
Honourable Society of Cymmrodorion, 1947-1949), 1, 245,

2 Ibid., II, 871.

30 Davies, Morris Letters, I, 247 (11 Medi 1753).

3 AC WO/54/112.

32 Davies, Morris Letters, 1, 281; gw. hefyd tt. 287 (5 Mai 1754) a 302 (11 Awst 1754).

33 Ibid., 1, 287 (5 Mai 1754).

To the Right Honourable the Lords Commissioners of his Majestys
Treasury. The Memorial of John Buller Esq. Comptroller of the
Coinage of the Mint. Sheweth That our Memorialist is impowered
by a Clause in his Majestys most gracious Letter Patent to appoint
with your Lordships Approbation a proper person to be his Deputy
Comptroller of the Mint and he begs leave to propose Mr. Parry
being a Person well affected to the present Government and every
way well qualified for such a Trust.

I am Your Lordships most faithful and Obedient Servant
John Buller
Mint Office 7% January 1755%

Drannoeth cydsyniodd Comisiynwyr y Trysorlys i benodi’r gr o Fon i'r
swydd yr oedd wedi ymgeisio amdani:

Wee at the instance and request of John Buller Esq set forth in the
aforegoing Memorial Do Approve of William Parry to be his
Deputy in the Office of Comptroller of His Majesties Mint and the
said William Parry being thus approved is hereby impowered to
Act and Execute the said Office of Deputy Comptroller of his
Majesties Mint under the said John Buller accordingly. Dated in
the Treasury Chambers the 8" Day of January 1755.

Holles Newcastle [Duke of]
Darlington [Earl of]
R. Nugent®

Penodasid John Buller (1721-86) yn Gyfarchwyliwr y Bathdy Brenhinol yn
ystod y flwyddyn flaenorol ar gyflog o £300 y flwyddyn; cyflog ei ddirprwy
newydd oedd £50.%¢ Braidd yn rhyfygus oedd Richard Morris yn hysbysu ei
frawd Wiliam yng Nghaergybi am benodi eu cyfaill a’u car Wiliam Parry i’w
swydd yn y Bathdy cyn bod hynny wedi digwydd yn swyddogol! Y nawfed o
Tonawr 1755, fe frysiodd Wiliam Morris i ymateb yn galonnog i’r newydd da
mewn llythyr at Richard: ‘Da oedd gael o Barri yna’r peth. Hir oes iddo iw
fwynhau.”¥” Mynnai, bellach, gyfeirio ato fel ‘Comptroller Gwil Parry” neu fel

‘Comptroller Parry’.3

3 AC Mint 1/11, t. 35.

3 Ibid.

3 Yng nghyhoeddiadau’r cyfnod, er enghraifft The Royal Kalendar, or correct annual register
for [...] 1767 (London, 1767-1849), ceir ‘Comptroller, John Buller, Esq; for himself and
clerk, 350t". Am gyfeiriad at gyflog Wiliam Parry, gw. AC Mint 1/12, t. 120.

37 Davies, Morris Letters, 1, 327. Ymddengys mai 28 Rhagfyr 1754 oedd dyddiad y llythyr a
anfonodd Richard at Wiliam Morris.

3 Ibid., tt. 402 a 405; 11, 63 a 66.

I gyflawni ei swydd gyfrifol, symudodd Wiliam Parry o Woolwich ac
ymsefydlu yn un o’r tai a neilltuid ar gyfer Cyfarchwyliwr y Bathdy ar fuarth
y Twr Gwyn. O ddarllen rhai o lyfrau cyfrifon y Bathdy Brenhinol, gwelir bod
y swyddog newydd yn gyfrifol am drwsio’r adeiladau, am dalu biliau ac am
arwddo’r llyfrau.* Cyfarfyddai beunydd 4 llu o wasanaethyddion y Goron, yn
eu plith Joseph Harris (1704-64), brawd y diwygiwr enwog Howel Harris, gWwr
a fu’n brofwr (King’s Assay Master) yn y Bathdy er 1737 ac yna’n brif brofwr;
ei gyflog blynyddol ef oedd £225.4° Rhydd Richard Morris awgrym o fwrlwm
gweithgaredd y Bathdy mewn llythyr a sgrifennodd at ei frawd Lewis yng
Ngheredigion, 9 Mehefin 1759:

They coin at ye Mint 70,000 guineas every week for ye Bank. I was there last
week at the delivery of them to ye Bank Officers, 50 bags of 1,400 guineas
each! They made but little show. The Mint Officers and those of ye Bank have
a dinner every week on ye delivery, and I dined with them very elegantly
indeed. They are to coin 2 millions.*!

Dyna beth oedd tomen o arian a byw’n foethus. Byddai Wiliam Parry, 6
Awst 1770, yn cael ei benodi’n ‘King’s Clerk of the Copper Coinage’, swydd
ychwanegol yn y Bathdy a olygai y byddai’n derbyn punt am bob tunnell o
bres copr a gynhyrchid.*?

Gan ddilyn arfer tra chyffredin amryw o wasanaethyddion y Bathdy
Brenhinol a sefydliadau eraill, penderfynodd Wiliam Parry gynnig am swydd
arall dan y Goron 1I’'w hychwanegu at honno oedd ganddo eisoes. Er 28
Mawrth 1748, fel y sylwyd, bu ei gyfaill Richard Morris yn glerc yn
swyddfa’r Llynges nid nepell oddi wrth Y Tvr; tua diwedd 1755, dyrchafwyd
ef yn brif glerc yn Swyddfa Cyfrifon Tramor, hynny’n golygu ei fod bellach
yn derbyn canpunt y flwyddyn o gyflog.** Ef mae'n siwr a gymhellodd ei
gyfaill o’r Bathdy i gynnig am swydd clerc yn ei swyddfa ef a’i gymeradwyo
’w feistri. Do, penodwyd Wiliam Parry i'r swydd, 19 Tachwedd 1756, ar
gyflog 0 £50 y flwyddyn.** Yr oedd yntau bellach, o roi ei ddau gyflog at ei
gilydd, yn derbyn canpunt y flwyddyn. Cyd-ddaliodd y ddwy swydd weddill
ei oes. Unwaith yn rhagor, gyda’i hynawsedd arferol, gwelyd Wiliam Morris
yn cyfleu ei lawenydd o glywed am swydd ychwanegol Wiliam Parry. ‘Mae’'n

3 AC Mint | - biliau a dalwyd yn ystod y flwyddyn yn diweddu 5 lonawr 1755.

40 The Court and City Kalendar; or Gentleman’s Register for [...] 1756 (London, 1745-1769).
Am Joseph Harris, gw. The Oxford Dictionary of National Biography (Oxford: Oxford
University Press, 2004), http://www.oxforddnb.com/public/index.html [accessed 30
September 2009].

41 Davies, Morris Letters, 1, 109.

42 AC Mint 1/12, tt. 126-7.

3 Davies, Morris Letters, 1, 382 a 386.

4 Collinge, Navy Board Officials, 1660-1832, t. 127; gw. hefyd Court and City Kalendar for
the year 1758, t. 205.

dda gennyf,” meddai wrth ei frawd Richard, ‘yn fy nghalon fod y cér Parry
wedi caffael cystal peth. Er dolwyn annerchwch fi atto.”* Pan gyhoeddwyd
rhestr o aelodau’r Cymmrodorion yn 1759, rhoddwyd ‘Mint and Navy Office’
ar gyfer enw Wiliam Parry.*® Nid oes ar glawr ond un awgrym iddo fod yn
anfoddus yn ei swyddi, hynny ynghylch blwyddyn ar 61 ei benodi yn glerc yn
Swyddfa’r Llynges. ‘Daccw,” meddai Lewis Morris, 19 Tachwedd 1757, a
oedd yn Llundain unwaith yn rhagor, wrth ei frawd yng Nghaergybi, ‘Wil
Parri o'r Mint yn debyg i gael myn’d i’r Exchequer yn swyddog.”*’ Ond
dichon mai enghraifft nodweddiadol sydd yma o’r llythyrwr yn ceisio saernio
gyrfa un 0’1 gydnabod, y tro hwn yn aflwyddiannus. Rhaid bod Wiliam Parry
yn glerc ac yn gyfrifydd cwbl fedrus a dibynadwy. Nid cwbl annisgwyl oedd
darganfod cyfeiriad ato yn ‘D[eputy] Auditor of Greenwich Hospital 176843
ac oni thanysgrifiodd i The American Negotiator, or, The Various Currencies
of the British Colonies in America (London, 1761)?%

Yn nesaf, cyn crybwyll ei hanes yn ail ysgrifennydd Cymdeithas y
Cymmrodorion, priodol fydd crynhoi unrhyw loffion o wybodaeth am ei
ragflaenydd yn y swydd, Daniel Venables. Ni wyddai Dr R. T. Jenkins a Helen
M. Ramage y dim lleiaf amdano ac eithrio’r tair ffaith hysbys, sef ei fod yn
byw yn Princess Street (Southwark), ei fod yn frodor o Sir Y Fflint, a’i fod
wedi marw cyn dechrau Mai 1755.°° O ymchwilio’n fanwl darganfuwyd bod
Daniel mab Thomas Venables, amaethwr ac Elisabeth wedi ei fedyddio yn
eglwys blwyf Ysgeifiog (i’'r de o Dreffynnon) ar y dydd olaf o Dachwedd
1727; yr oedd ganddo frodyr a chwiorydd.’' Awgrymaf mai ef oedd
ysgrifennydd cyntat y Cymmrodorion, gWwr ifanc pedair ar hugain oed. Fel
Wiliam Parry, yr oedd yntau’n un o’r rhai a danysgrifiodd i eiriadur Thomas
Richards yn 1753 pryd y disgrifir ef yn ‘merchant’. Dichon iddo farw cyn 17
Rhagfyr y flwyddyn honno, dyddiad llythyr Goronwy Owen, curad Walton ger
Lerpwl a anfonwyd at Richard Morris yn Llundain sy’n cynnwys y sylwadau
hyn: ‘I hope you've met with a proper person for your Secretary [sef

45 Davies, Morris Letters, 1, 436.

46 “Cofrestr Enwau Aelodau Cymdeithas y Cymrodorion yn Llundain, yn 1759, Golud yr Oes,
1 (1863), 59; ‘Attodiad i'r Gofrestr o Enwau y Cymrodorion’, ibid., 128. Gw. hefyd Davies,
Morris Letters, 11, 114-15, 117-18 a 122-3.

47 Davies, Morris Letters, I, 50.

48 Y Llyfrgell Brydeinig, Llawysgrif 14947, 32.

49 Diolchaf i Mr Charles Parry am ddarganfod y ffaith hon.

0 Gosodedigaethau Anrhydeddus Cymdeithas y Cymmrodorion (London, 1755). Yn rhestr
aelodau’r Gymdeithas a gyhoeddwyd yn 1759, nodir bod Daniel Venables ‘Book-keeper’
ymbhlith y rhai a fu farw rhwng 1751 a 1759.

51 Thomas Venables = Elisabeth  m. cyn 1754 m. cyn 1754
Elisabeth Thomas Edward Samuel Ann Daniel Benjamin
b. 1711 b. 1713 b. 1716 b. 1722 b. 1724 b.1727 b. 1731

ysgrifennydd i’r Cymmrodorion], and that the Rules, &c. of your (our I should
say) Society will soon be made public.”>> A oes yn y dyfyniad hwn tybed
awgrym fod y Cymmrodorion yn chwilio am olynydd i Daniel Venables? Rhaid
aros am yr ateb i’r holiad hwn nes dyfod o hyd i gofnod ei gladdedigaeth. Sut
bynnag, gellir bod yn sicr i'r gwr hwn farw’n ifanc, hynny yn nhresi
Cymdeithas y Cymmrodorion; byddai’r un peth yn union yn digwydd i Wiliam
Parry rai blynyddoedd yn ddiweddarach. Goresgynnwyd unrhyw
ansefydlogrwydd a allasai darfu ar lif gweithgaredd y Gymdeithas oherwydd
marwolaeth ei hysgrifennydd cyntaf trwy benodi olynydd iddo tua dechrau
1754. Ceisir bellach grynhoi ei hanes yn ei ymwneud ag eraill, gorchwyl gwiw,
mi obeithaf, fydd yn adlewyrchu ei radlonrwydd a’i haelioni.

Bu perthynas glos a chynnes iawn rhwng Wiliam Parry a’r Morrisiaid, sef
Lewis, Richard a Wiliam Morris, tri aelod selog a brwd o’r Cymmrodorion. Ni
fu gan Lewis, y brawd hynaf, ond geirda iddo. Yr unfed ar ddeg o Awst 1753,
ac ef yn Llundain, rhoddodd o6l-nodiad i lythyr at ei frawd Wiliam yng
Nghaergybi yn adrod am fwriad tri gwr o Fon i giniawa 4’1 gilydd:

Ned Edwards [car i’r Morrisiaid a brodor o Gaergybi] newydd fynd
yn feistr llong, ag ynteu a mrawd R M a Will Parry onestaf yn y byd,
yn mynd i rywle i’r wlad i giniewa y foru.’

Hawdd gan dderbynnydd y newydd hwn, yntau sén yn ganmolus gyson am
garedigrwydd a chwymwynasgarwch Wil Gwredog. Fel y crybwyllwyd byddai
ar ben ei ddigon wrth dderbyn rhoddion ganddo, yn arbennig hadau gwahanol
i’w hau yn ei erddi. Bu'r garddwr unwaith yn bur bryderus ynglyn ag un 0’i fan
swyddi dan y goron;® ofnai y collid y swydd honno, peth fyddai’n tarfu ar ei
incwm. Ymbiliodd ar ei frawd yn Llundain i ddylanwadu ar yr awdurdodau yno
i drugarhau wrtho. Y sawl a achubodd ei swydd iddo yn y diwedd oedd Wiliam
Parry. Fel hyn y mynegodd Wiliam Morris ei lawenydd a’i ddiolchgarwch iddo
mewn llythyr at Richard Morris, 11 Mawrth 1754:

Hir-oes [...] ir ceryn yna gan Gwilym Parry am fod yn gyfryngwr
[...] Nis gwn i pa beth a wnaf ir car Gwilym Parry, gan
rwymedicced wyf iddo. A geiff o stenaid o fédd? Ceiff yn ddiamau;
a pham na cheiff? Ac yntau gan fwyned a chyn rhwydded oi
gymwynas.>>

32 J. H. Davies (gol.), The Letters of Goronwy Owen 1723-69 (Caerdydd: William Lewis,
1924), t. 82.

33 Owen, Additional Letters, 11, 869. Gw. hefyd Davies, Morris Letters, 11, 18 (21 Medi 1757),

pryd y dywaid Lewis Morris ei fod yn disgwyl ei frawd Richard, Wiliam Parry a Ned

Edwards i ‘yfed padelled o bwyns’.

Gwasanaethai Wiliam Morris yn is-lyngesydd yr arfordir; y lyngesydd oedd Syr Wiliam

Owen o Orielton, yn Sir Benfro, gwr a oedd hefyd yn Aelod Seneddol.

33 Davies, Morris Letters, 1, 277-79. Gw. hefyd ibid., t. 405, llythyr Wiliam Morris at Richard,
2 Mawrth 1756: ‘Da chwitha’, anerchwch finnau yn garedigol at y Comptoler Parry; ‘rwyf
yn dra rhwymedig iddo am lawer cymwynas a wnaeth erwyf, Duw a dalo iddo.’

Am berthynas Richard a Wiliam Parry dengys llythyrau’r Morrisiaid a
gadwyd, ynghyd 4 ffynonellau eraill, iddynt o’r dydd cyntaf y cyfarfuont a’i
gilydd yn Llundain, rywdro cyn 1745, fod yn bennaf cyfeillion, yn rhannu’r
un dyheadau. Treulient gryn amser yng nghwmni ei gilydd, yn arbennig ar y
Sul. Dygwyd sylw eisoes at y ddau yn crwydro yn swydd Caint ganol Awst
1752, at eu bwriad i giniawa gyda gwr arall yn Awst y flwyddyn ddilynol ac
iddynt fod yn crwydro gyda Lewis Morris ddechrau Mai 1754. Bwriadau’r
ddau ohonynt, gydag eraill, ‘pobl lewion o Fén fawr’, fynd cyn belled & Dover
rywdro ar 61 Mercher, 20 Awst 1755, ond y mae’n amheus a aethant yno gan
fod Richard a Goronwy Owen yn bresennol yn ffair enwog Peckam Rye cyn
diwedd yr wythnos honno.>® Yna ar y Sul, 7 Medi 1755, bu Wiliam Parry,
mae’n debyg, gyda Richard a Lewis Morris ac un person arall yn Northolt yn
ymweld & Goronwy Owen, curad y plwyf hwnnw ers Gorffennaf 1755.57 Eto
ar y Sul, ddechrau Hydref 1757, gwelid Wiliam Parry yng nghwmni Richard
Morris a’i wraig a’u dau blentyn, Lewis Morris a Sidn Owen yn tramwyo cyn
belled & Dulwich i’r de o Afon Tafwys.’® Ddwywaith, yn haf 1759 ac ar
Sulgwaith yn haf 1763, ymwelodd ef a Richard a’r Parchedig Tomas Elis (cyn-
offeiriad Caergybi) yn Nutfield, Surrey ac aros noson neu ddwy ar ei
aelwyd.” Cyd-eisteddodd y ddau wrth fwrdd Owen Meurig (1703-70), y
cwnsler a’r uchelwr o Fon, a’1 wraig un Sul yn Rhagfyr 1762, ac ym Mehefin
y flwyddyn ddilynol cyd-grwydrent yng nghytfiniau Woodford Wells i'r
gogledd o’r ddinas.® Teg yw ychwanegu iddynt ill dau ymweld ag aelwydydd
ei gilydd ganwaith onid filwaith.

Daw rhadlonrwydd a haelioni Wiliam Parry yn amlwg yn ei ymwneud a
Goronwy Owen, y prydydd o glerigwr. Mae’n ddiamau iddo ef gydsynio’'n
frwd &’r brodyr Lewis a Richard Morris ac eraill y dylid ei wahodd i gefnu ar
Walton a dod i Lundain i’w cynorthwyo 1 rymuso gweithgaredd Cymdeithas y
Cymmrodorion. Cyrhaeddodd y ddinas 13 Mai 1755 a chroesawyd ef i
gyfarfod y Gymdeithas yn nhafarn yr Hanner Lleuad®® yn Cheapside (tua
milltir i’r gorllewin o’r TWwr) ar Fercher cyntaf y mis dilynol. O’r holl
gyfarfodydd misol hyn a gynhaliwyd rhwng Mehefin 1755 a Mawrth 1756, y
mae cwbl sicrwydd fod y prydydd ym mhedwar ohonynt, unwaith ‘gwedi

3 Davies, Morris Letters, 1, 369; Davies, Letters of Goronwy Owen, t. 175.

ST Davies, Morris Letters, 1, 376 a 381. Tebyg mai Sidon Owen, nai’r Morrisiaid, oedd y
pedwerydd person yn y cwmni.

3 Ibid., I, 24.

3 Ibid., tt. 116 a 582.

60" Ibid., tt. 526 a 566. A oedd Wiliam Parry tybed yng nghwmni Richard Morris a Goronwy
Owen yn ffair Peckham Rye i’r de o Afon Tafwys yn Awst 17557 Gw. Davies, Letters of
Goronwy Owen, t. 175.

o0 Ibid., t. 152.

62 Ibid., tt. 160 a 195. Yt oedd Lewis Morris yn dra awyddus i gael Goronwy i ddyfod i Lundain
— gw. Davies, Morris Letters, 1, 341 a 346.

meddwi fal 1lo°, a thro arall ‘wedi hanner crapio’,%? lled sicrwydd ei fod yn
bresennol mewn dau ohonynt® a lled awgrym y byddai’n mynychu un arall.%?
Yn y cyfarfodydd hyn deuai wyneb yn wyneb & Wiliam Parry, ysgrifennydd
neu gofiadur®® y Gymdeithas a Chymro haelfrydig. Ymlynodd Goronwy
wrtho fel y bydd cath strae yn ymlynu wrth y sawl a’i hymgeleddo. Ymhen
pedwar diwrnod ar 6l cyfarfod Medi 1755, lle’r oedd y prydydd yn feddw, yr
oedd Wiliam Parry, mae’n debyg, fel y nodwyd o’r blaen, yn un o’r pedwar a
aeth i Northholt i ymweld ag ef. Ai mynd yno a wnaethant er ceisio ei
ddarbwyllo i ddiwygio ei afradlonedd? Llai na deufis yn ddiweddarach, 28
Hydref 1755, anfonodd y curad lythyr at Richard Morris yn cynnwys
cyfarchion:

If you see Mr [Wiliam] Parry and Mr [Cornelius] Humphreys [yr
offeiriad o DWr Llundain] pray make my complements.®’

Ym Mai y flwyddyn ddilynol, ac yntau mewn hwyliau da, fe sgrifennodd y
prydydd lythyr arall at Richard, un hir, ac ynddo ddwy ran helaeth yn taer
erfyn arno ef a Wiliam Parry i ddod i aros ato yn Northolt:

Mae Mr. Parry o’r Fint? Ond oedd y gwr da hwnnw wedi addaw
bod yma cyn hyn? Beth sy’n ei ddal yna? Mi faswn i (yn
wirionedd) wedi gyrru yna ymhell cyn hyn o amser, ond fy mod yn
ei ddisgwyl beunydd tra fu wiw. Cofiwch fi atto, ac yn rhodd
gofynnwch iddo, i ba beth y mae’n chwareu pricsiwn, yn addo
dyfod ac etto’n naghau; ac os cewch y gwr talog yn gloff yn ei
esgus, mae fel y rhowch iddo wers, a dau dro a hanner ar ei
arddwrn, neu wasgu’r feg arno mal y gwelo’ch doethineb yn orau,
a’i yrru unwaith o fwg y Dref hyd yn y Pren dioddef, ac odid na
ddaw yma. Ond yn ddigellwair mae’n rhyfedd genyf beth sy’n ei
lestair. Os medr ddygymmod a’r fywoliaeth sy yma, e fydd
gymaint croesaw a phedfaai Dywysog Cymru; a hyny a ddywedais
wrtho lawer gwaith, ac nis dywedwn yn fy myw ychwaneg.%®

Ar 0l trin nifer o bynciau amrywiol eraill myn y llythyrwr, ddychwelyd at
yr un pwnc:

%3 Mynychodd y prydydd gyfarfodydd Mehefin, Medi a Rhagfyr 1755 a Mawrth 1756 — gw.
Davies, Letters of Goronwy Owen, tt. 152-3, 160, 170 a 172; Davies, Morris Letters, 1, 375.

o4 Cyfarfodydd Awst a Hydref 1755.

65 Cyfarfod Tachwedd 1755 — gw. Davies, Letters of Goronwy Owen, t. 159. Nid oes
gwybodaeth am gyfarfodydd Ionawr a Chwefror 1756.

% Jenkins a Ramage, History of the Honourable Society of Cymmrodorion, t. 250 (1755) —
ysgrifennydd; t. 255 (1759) a t. 263 (1762) — cofiadur.

7 Davies, Letters of Goronwy Owen, t. 158; gw. hefyd tt. 168, 176 a 198. Sylwer bod y
Parchedig Cornelius Humphreys wedi tanysgrifio i eiriadur T. Richards.

%8 Ibid., t. 173 (20 Mai 1756).

Peidiwch ag esgeuluso gyrru yr Parry yma, da chwithau.
Dywedwch wrtho am ddyfod yma ddydd Sadwrn nesaf gyda'r
Gerbyd, ac mi a'i cyfarfyddaf yn Chevy Chase...o achos fod
gennym Ffair yma Ddydd LlGn...Beth a fyddai i chwi biccio yma
gyda Pharry? Nid rhaid ichwi ddim ofn prinder o fwyd na Diod, na
lle i orwedd...chwi ellwch aros o’r Sadwrn hyd y bore ddydd
Mawrth; ond am y Parry, fe eill aros mis neu ddau er dim sydd
gantho i’'w wneud gartref. Cymerwch fy nghyngor, am hyn o dro,
a dowch yma; ac oni ddowch gadewch gael gweled bropred esgus
a geir genych.®’

Ys gwir fod gan Wiliam Parry amser ar ei ddwylo gan nad oedd eto wedi
ychwanegu’r swydd honno yn Swyddfa’r Llynges at y swydd oedd ganddo’'n
barod, ond ni thyciodd taerineb y Hythyrwr y dim lleiaf arno. Wyth niwrnod
yn ddiweddarach, 28 Mai 1756, mynegodd y prydydd o Northolt ei
rwystredigaeth mewn llythyr arall, un byr y tro hwn, at Richard sy’n cynnwys
brawddeg anghyflawn y mentrwyd ei chwblhau fel hyn: ‘Ond pam yn enw’r
Arglwydd,” gofynnodd, ‘na ddaethoch chwi neu [Wiliam Parry, neu] atteb na
ddelych ddim ar fy nghyfyl?’’" Dug y prydydd siomedig ragor a bwysau ar
Wiliam Parry trwy arfer ei gelfyddyd loyw i lunio ‘Cywydd y Gwahawdd’,
cywydd y gwelodd Dr Thomas Parry yn dda ei gynnwys yn The Oxford Book
of Welsh Verse (Oxford, 1966), ac sy’n dechrau fel hyn:

Pari fy nghyfaill puraf,

Dyn wyt a garodd Duw Naf;

A gWwr wyt, y mwynwr mau,
Gwir fwyn a garaf innau. (t. 320)

Myn fod gwr y Bathdy yn treulio mis o wyliau gydag o:

Dod i’th Fint, na fydd grintach,
Wyliau am fis, Wilym fach.

Crisiala hefyd eu cyd-ddyhead cyn marw sef cael ffyniant a chael
dychwelyd i Fon:

Ond cyn bedd dyma 'ngweddi [...]
Dybid in” ddyddiau diboen,

A dihaint henaint o hoen;

Myn’d yn 61 cyn marwolaeth

I Fon, ein cysefin faeth.

% Ibid., tt. 175-6.
70 Ibid., t. 177.



54 Wiliam Parry (Wil Gwredog), 1719-1775

Er ceined y gwahoddiad, nid oes tystiolaeth fod y sawl a wahoddwyd wedi
mynd ag un 0’i draed yn agos i Northolt.

Erbyn hyn, yr oedd afradlonedd y prydydd o gurad a’i wraig yn gwbl hysbys
i Gymry Llundain. Mynnai pawb eu cadw o hyd braich. O ganol ei drybini, 14
Tonawr 1757, fe sgrifennodd Goronwy lythyr o Northolt at Wiliam Parry sy’n
dechrau 4 gair o ddiolch yn Saesneg: ‘I very seasonably receiv’d your kind
letter, parcell and contents.””" Nid oedd ei gyfaill ‘puraf” wedi llwyr ymwadu
ag ef. Diau fod yn y llythyr a dderbyniodd y prydydd alwadau arno i dalu ei
ddyledion. Onid oedd ganddo ddyled ‘to a considerable value’ i fasnachwr o
Gymro yn Llundain am ddodrefn ac am waets arian?’?> Gwelodd yn dda
ddychwelyd y waets na thalasai amdani! Yng nghanol ei helbulon, fe
ddisgrifiodd ei wraig fel ‘tafarnwraig biglas’ mewn llythyr a anfonodd at
Richard Morris.” Beth, tybed, oedd ymateb yr un gWwr pan dderbyniodd lythyr
arall, un Saesneg, 30 Mai 1757, oddi wrth y curad helbulus yn cyflwyno ‘my
sincere respects to my best of friends Mr Parry’ 774

Nid oes gwadu na fu Wiliam Parry yn noddwr hael a chyson i Oronwy
Owen, peth a ategir yn groyw gan Lewis Morris, 17 Tachwedd 1757, mewn
llythyr at ei frawd Wiliam Morris yng Nghaergybi wrth iddo grybwyll y
gwahanu olaf rhwng y prydydd a’i noddwr:

He took his leave of Wil Parry who had been so good to him, and
never so much as thankd him for the several pounds he had given
or lent him. 7®

Ac yntau yn Spithead (ger Portsmouth), ar fwrdd y llong a fyddai’n ei gludo
dros y cefnfor, fe sgrifennodd Goronwy lythyr, 12 Rhagfyr 1757, at Richard
Morris, yn cynnwys deisytiad iddo gyflwyno ei gofion gorau i’w gyfeillion,
Mr Parry yn eu plith.”® Ynghylch deng mlynedd yn ddiweddarach, sef 23
Gorffennaf 1767, mewn llythyr arall at Richard Morris, y tro hwn o Virginia
bell, fe holodd y prydydd, ‘Mae Parry or Mint?” ac anfon ei gofion ato, hyny,
mae’n debyg, am y tro olaf.”’

Cyfrol o bwys oedd Diddanwch Teuluaidd (London, Honourable Society of
Cymmrodorion, 1763). Ynddi yr oedd y cywydd y dyfynnwyd ohono yn
gwahodd Wiliam Parry i Northolt, ynghyd 4 llythyr Saesneg Lewis Morris at
‘Deputy-Comptroller of His Majesty’s Mint in the Tower of London, and

71 Ibid., t. 183.

72 1Ibid., tt. 183-5; Davies, Morris Letters, 1, 412 a 434.
3 Davies, Letters of Goronwy Owen, t. 183.

"+ Ibid., t. 189.

> Davies, Morris Letters, 11, 47.

75 Davies, Letters of Goronwy Owen, t. 196.

77 Ibid., t. 198.

Secretary to the Cymmrodorion Society’. Fel yna y daeth dwy anrhydedd
haeddiannol i’w ran. Diau iddo gael cryn hyfrydwch yn darllen y gyfrol. Oni cheir
cyfeiriad ato’n ‘darllain englynion’ a welodd yn un o bapurau newyddion
Llundain?’®

Yn ddeugain oed dioddefai Wiliam Parry oddi wrth y droedwst, cynhaeaf ei
fywyd moethus efallai. Pryderai Richard Morris amdano:

Poor Will Parry is laid up with a very compleat gout in his foot, has
not been able to stir for a fortnight past; his absence distresses me
much.”

Tebyg fod ganddo forwyn neu ddwy yn gweini arno gan nad oedd eto wedi
priodi. Myn Lewis Morris, 20 Ebrill 1761, na chlywsai siw na miw amdano ers
tro, hynny’n ei arwain i holi ei frawd Richard yn chwareus, ‘A wreigcaodd etto?"®
A chryn fisoedd wedi mynd heibio dewisodd Richard, 12 Medi 1761, borthi
chwilfrydedd ei frawd: ‘Wil Parry wants a gwraig very much, and I believe he is
about Miss Barton, merch yr hen cornfactor at Tower Hill, corph go gyfoethog.™!
Yr oedd Morris Prichard o Bentre-eiriannell ym Mén, tad y Morrisiaid, yntau'n
arfer holi’n achlysurol am hynt a helynt Wil Gwredog ac yn lled-obeithio y gwelid
ef a’i fab ei hun, Richard, yn dod i Fon cyn ei farw;®? ond ni ddaethant.

Ceir tystiolaeth am Wiliam Parry, trwy lythyrau, yn cadw mewn cyswllt &’i
ddwy chwaer ym Mon, Sién ac Elisabeth, hi’n briod 4’r Parchedig Richard Jones,
curad Llandegfan a Biwmares ac yn aelod gohebol o't Cymmrodorion ers 1755.53
Ymhen hir a hwyr, sef yn haf 1767, daeth i Fén lle’r arhosodd am chwe Wythnos.84
Oherwydd gwybod iddo briodi gwraig, Anne, rwydro ar 61 Medi 1761, nid yw’n
afresymol tybio ei bod gydag o ac yn wraig iddo pan ymwelodd & sir ei eni. Er
amau bod Goronwy Owen eisoes wedi marw,%¢ mentrodd Richard Morris, rwydro
rhwng 4 Tachwedd 1772 a diwedd lonawr 1773, anfon llythyr ato yn cynnwys y
newydd hwn:

Dyma’r cyfaill Parri yn gorchymyn attoch yn garedig, mae ef wedi priodi hen
Forwyn, ac nid oes plant iddo.*

78 Davies, Morris Letters, 11, 525.

79 Ibid., t. 207 (Sulgwyn 1760); gw. hefyd t. 228 (24 Gorffennaf 1760).

80 Ibid.. t. 347.

81 Ibid., t. 379.

82 Ibid., t. 545 (haf 1763).

83 Ibid., t. 556 (4 Mai 1763) a 545. Enwir Sidn yn 1768 — gw. Owen, Additional Letters, 11, 758.

84 Owen, Additional Letters, 11, 712, 718 a 750-1. Naturiol gan Richard Morris oedd cwyno am
absenoldeb Wiliam Parry o Lundain (ibid.).

85 Davies, Morris Letters, 11, 379.

86 Owen, Additional Letters, 11, 781.

87 Ibid., t. 773. Yn y llythyr hwn noda Richard Morris ei fod wedi claddu ei wraig (4 Tachwedd
1772) a bod ei fab Richard (g. 31 lonawr 1762) yn ddeg oed.

Yr oedd y Hythyrwr, ers cryn flynyddoedd, sef ganol Hydref 1763, wedi
cymryd tenantiaeth t§ yn y Twr: ‘No 34 Mint Street, the Tower’,%® a bellach
yn gymydog agos i’w gyfaill o gyfarchwyliwr. Rhwng 1764 a 1767,
bedyddiwyd tri o’r deg o blant a fu i Richard a’i ail wraig yn eglwys St Peter
ad Vincula oddi mewn i libart y Twr ac ni synnid pe canfyddid bod Wiliam
Parry yn dad-bedydd iddynt.®” Ac ef ei hunan yn oedrannus myn Richard, yn
Ebrill 1770, fod ei gyfaill ‘yn heneiddio’;* bu farw Wiliam Parry 22 Hydref
1775 yn 56 oed a chladdwyd ef chwe niwrnod yn ddiweddarach yn yr eglwys
o fewn ffiniau’r Twr.?! Ynghylch tair blynedd cyn ei farw luniodd ei ewyllys
olaf 7 Hydref 1772 a gadael cymynrodd o £50 i Richard Morris.”? Diddorol
sylwi bod Richard, a oedd wedi ymddeol ychydig amser cyn marw ei gyfaill,
eisoes wedi llunio ei ewyllys olaf yn penodi Wiliam Parry yn un o’r
ysgutorion.??

I grynhoi ymdaith Wil Gwredog gellir nodi ei eni a’i fagu ym Mon, ei fyned
i Lundain, ei benodi yn glerc yn Swyddfa’r Ordnans yn Kingston, Jamaica lle
y bu rhwng 1746 a diwedd Mehefin 1752, ei ddychwelyd oddi yno i Lundain
ac yn y man i Woolwich lle bu’n glerc am naw mis olaf 1754, ei wasanaeth yn
ddirprwy-gyfarchwyliwr y Bathdy Brenhinol o ddechrau 1755 hyd ei farw, ei
benodi’n glerc yn Swyddfa’r Llynges o 1756 hyd ei farw, ei apwyntio yn
ysgrifennydd Cymdeithas y Cymmrodorion yn nechrau 1754, mae’n debyg, a
pharhau yn y swydd hyd ei farw, ei radlonrwydd, ei gymwynasgarwch a’i
haelioni yn ei berthynas ag eraill, yn arbennig yn ei berthynas 4 Goronwy
Owen, a'i gyfeillgarwch pur a chytunus 4 Richard Morris. Yn sicr bu 4 rhan
ddirodres ac effeithiol yn nadeni clasurol cenedl y Cymry yn y ddeunawfed
ganrif ac yn llysgennad ardderchog i Gymdeithas y Cymmrodorion,
Cymdeithas a wasanaethodd am un mlynedd ar hugain.

[The article is a short biography of Wiliam Parry, also known as Wil
Gwredog, who lived from 1719 to 1775. Born and raised in Gwredog,
Anglesey, he was the fourth of eight children born to Elisabeth Prichard and
John Parry, a man who could trace his family back to Owain Gywnedd and
beyond. Wiliam went to London as a young man and was employed as a clerk

8 Davies, Morris Letters, 11, 590; Llyfrgell Brydeinig, Llawysgrif 14952, 30.

89 Wiliam, Richard Morris 1702/3-1779, tt. 70-71.

%0 Owen, Additional Letters, 11, 767.

%" Collinge, Navy Board Officials, 1660-1832,t. 127.

92 Gilbert Sidney Parry, Genealogical Abstracts of Parry Wills proved in the Prerogative Court
of Canterbury down to 1810 (London: G. Sherwood, 1911), t. 59; profwyd yr ewyllys 30
Hydref 1775. Yr oedd ei frodyr, Richard a Thomas, a’'i chwaer Jane (Sién) i dderbyn
cymynrodd o £10 yr un, a’i chwaer Elisabeth, gweddw, i dderbyn cymynrodd o £100. Ei
wraig Ann oedd yr ysgutor.

93 Wiliam, Richard Morris 1702/3-1779, tt. 170-1; ewyllys Richard Morris a Tuniwyd 7
Tachwedd 1773.

in the Ordnance Office in the British colony in Kingston, Jamaica, where he
lived from 1746-52. On returning to London, he secured two civil-service
appointments which he held until his death: deputy controller in the Royal
Mint and clerk in the Navy Office, both prestigious and well-paid positions.
He was appointed Secretary of the Cymmrodorion Society in 1754, only the
second person to hold the position (after Daniel Venables) and he remained in
office until his death.

Parry was a close friend of the Morris brothers, particularly Richard Morris
(1703-79) who was himself a senior civil servant in London, and the surviving
letters of the Morris brothers are an important source of information about
Wiliam Parry. William and Richard Morris were Parry’s closest friends in
London, and together they socialized with many of the London Welsh,
including the poet and vicar, Goronwy Owen, who were all committed to
strengthening the Cymmrodorion Society. Goronwy Owen sought patronage
from Parry, composing his famous cywydd to him, ‘An Invitation’, and Parry
did offer considerable support to the poet when his finances were particularly
precarious.

Parry married fairly late, about 1767, and had no children. He died in 1775
and was buried inside the walls of the Tower of London, where he had lived
and worked for most of his life. He was much praised for his friendship,
kindness and generosity.]

